






Linköping, 30. september 2005

Opnunarathöfn Barnahúss í Linköping

Yðar konunglega hátign Silvía drottning,

Björn Erikson landshöfðingi,

herrar mínir og frúr.
Þetta er sögulegur dagur fyrir börn í Svíþjóð. Hann táknar þáttaskil fyrir sænsk börn vegna þess að Barnahúsið í Linköping markar nýtt upphaf og nýja framtíðarvon fyrir þau börn sem verða fórnarlömb kynferðislegs ofbeldis. Ég er sannfærður um að húsið muni einnig marka þáttaskil fyrir börn annars staðar í heiminum vegna þess að hér eftir sem hingað til mun umheimurinn allur líta til Svíþjóðar sem fyrirmyndarríkis á sviði almennrar velferðar, einkum þó hvað varðar umönnun barna. Svíar miðla fúsir þekkingu sinni og kunnáttu og styðja aðra á grundvelli reynslu sinnar, bæði með ráðum og dáð.

Barnasáttmáli Sameinuðu þjóðanna fjallar á opinskáan og skýran hátt um ábyrgð opinberra stofnana, burtséð frá ábyrgðarsviði þeirra og hvort þær eru miðlægar eða í héraði, auk þess sem engu skiptir hvort þær falla undir löggjafar-, dóms- eða framkvæmdavaldið. Þeim ber alltaf að leggja aðaláherslu á hagsmuni barnsins. Ég held að því megi halda fram með gildum rökum að margar stofnanir samfélaga okkar standi sig afar vel við að búa í haginn fyrir almennar þarfir barna okkar. En næst jafn góður árangur þegar takast þarf á við sértækari og flóknari hliðar á þörfum barna þar sem ekki ein heldur margar stofnanir samfélagsins koma að málum? Sé gengið enn lengra með þá spurningu og hún látin ná til viðkvæmra og vanmáttugra fórnarlamba kynferðislegs ofbeldis gegn börnum - er þá með góðu móti hægt að halda því fram að við höfum uppfyllt markmið Barnasáttmálans? Ef til vill verður aldrei hægt að svara þeirri spurningu afdráttalaust játandi en við gætum verið í þeirri stöðu að mega segja: “Við gerum okkar besta!” Með opnun Barnahússins í dag er því lýst yfir bæði af hálfu Linköping og Svíþjóðar að fólk ætli að gera sitt besta!
Því má halda fram að í sögulegu samhengi fari þjóðir gegnum þrjú mismunandi stig samfélagslegrar vitundar hvað varðar kynferðislegt ofbeldi gegn börnum: Fyrsta stigið er höfnun, næsta stig að tilvist ofbeldisins er játuð og lokastigið er samfélagsleg viðurkenning á að það sé til staðar og að jafnframt þurfi að bregðast við því með markvissum hætti. Á höfnunarstiginu hvílir bannhelgi á kynferðislegu ofbeldi gegn börnum, ef til vill vegna þess að það er of óþægilegt umfjöllunarefni en meiri líkur eru þó á að fólk viti hreinlega ekki betur. Þegar samfélagið getur ekki lengur látið sem kynferðislegt ofbeldi gegn börnum sé ekki fyrir hendi hættir fólki til þess að reyna að gera sem minnst úr vandanum. Þrátt fyrir að tilvist vandans hafi verið játuð er þó litið á kynferðislegt ofbeldi gegn börnum sem vandamál fáeinna siðblindingja sem aðeins þarf að taka höndum og fjarlægja úr samfélaginu. Vandinn er þó miklu djúptækari en svo. Við vitum að ekki er hægt að lýsa kynferðislegu ofbeldi gegn börnum sem misgjörðum fáeinna barnaníðinga eingöngu. Klámiðnaðurinn, vændi og markaðsvæðing kynlífs leiðir til brenglaðra viðhorfa til barna og kynlífs og er því að öllum líkindum jafnhættuleg börnum. Kynferðislegt ofbeldi gegn börnum á þannig rætur að rekja til samfélagsins, það er félagslegs eðlis og þess vegna þarf að bregðast við því með samræmdum félagslegum aðgerðum og forvörnum, íhlutun og endurhæfingu. Frá Linköping og Svíþjóð berst nú sá boðskapur að viðurkennt sé að það sé á samfélagslega ábyrgð okkar að bregðast við því verkefni að taka á kynferðislegu ofbeldi gegn börnum með því að grípa til skilvirkustu aðferða sem besta þekking okkar leyfir.
Ekkert barn er jafn varnarlaust og það sem beitt er kynferðislegu ofbeldi. Það hefur verið svikið í tryggðum og svipt nauðsynlegri vernd, það er óöruggt, óttaslegið, eitt síns liðs og jafnvel fullt sektarkenndar. Það hefur kynnst öllum þeim sársauka sem hægt er að búa við og jafnvel meiri en sum þeirra ráða við. Því er fyrir öllu að íhlutun okkar snúist um að vinna gegn tjóninu þannig að barnið finni lækningu á sálrænum þjáningum sínum og að ofbeldinu linni. Því miður er það svo að íhlutun getur bætt gráu ofan á svart hjá barninu. Reynsla okkar og rannsóknir sýna að sé barn yfirheyrt aftur og aftur á mismunandi stöðum og af fagfólki af ýmsu tagi, jafnvel þótt að um hið besta fólk sé að ræða, getur það haft alvarlegar afleiðingar fyrir barnið. Þetta getur einnig skaðað réttarfarslegan framgang málsins eigi að fullnægja réttlætinu og koma í veg fyrir að gerandinn geti skaðað fleiri börn. Barnið er þannig gert að fórnarlambi að nýju og sársaukinn af völdum gerningsins framkallaður á ný. Þetta er þó hægt að koma í veg fyrir með þverfaglegri 

samvinnu margra aðila undir einu og sama þaki við aðstæður sem eru barninu í hag. Einmitt þetta er markmiðið með starfi þess Barnahúss sem í dag er opnað hér í Linköping.

Barnahúsið á Íslandi hóf starfsemi sína árið 1998. Hugmyndin var sótt til Bandaríkjanna en var felld að samfélagslegri og réttarfarslegri umgjörð íslensks samfélags. Margar hindranir hafa verið í vegi okkar sem móta og þróa Barnahúsið á Íslandi og við höfum orðið að takast á við erfiðleika af ýmsu tagi. Það er hins vegar óumdeilt að stofnunin hefur gjörbreytt aðstæðum íslenskra fórnarlamba kynferðislegs ofbeldis til hins betra. Það gæti komið á óvart en á þessu tæplega sjö ára tímabili hefur rúmlega þúsund börnum verið vísað til Barnahússins eða rúmlega 150 á ári að jafnaði. Þetta er mikill fjöldi þegar tekið er tillit til þess að Íslendingar eru aðeins tæplega 300.000. Rannsóknir á málum þessara barna hafa að vísu staðfest að aðeins hluti þessa barnahóps hefur raunverulega orðið fyrir kynferðislegu ofbeldi, en hinn mikli fjöldi er engu að síður sorgleg staðfesting á myrkviðum samfélagsins. En þessar tölur segja reyndar líka aðra sögu og jákvæðari. Þær endurspegla víðtæka félagslega vitund og það traust sem ríkir til Barnahússins því bæði foreldrar og fagfólk hika ekki við að vísa börnunum til Barnahússins ef ástæða þykir. Þannig koma æ fleiri mál fram í dagsljósið og þeim börnum fjölgar stöðugt sem hægt er að rétta hjálparhönd.
Ég er sannfærður um að Barnahúsið í Linköping mun tákna nýtt upphaf þess hvernig tekið er á kynferðislegu ofbeldi gegn börnum í Svíþjóð, ekki eingöngu vegna þess hve glæsilega markmið þess hafa verið skilgreind heldur ekki síður vegna þess mikla starfs sem unnið hefur verið hér í Linköping af BUP Elefanten og í Bamsa-teyminu fram að þessu. Ég hef notið þeirra forréttinda að hafa um nokkurra ára skeið átt aðild að samstarfsverkefninu „Börn í hættu" (“Children at Risk”) á vegum Eystrasaltsráðsins. Svíar áttu frumkvæði að þessu samstarfi sem einkum hefur einbeitt sér að kynferðislegu ofbeldi gegn börnum, þar með talið mansal og kynferðislegt ofbeldi í hagnaðarskyni. Í þessu starfi hefur mér orðið ljóst að afbragðsgott fagfólk er að finna í Svíþjóð en einkum þó hér í Linköping. Fyrir nokkrum árum var mér og samstarfsmanni mínum einmitt boðið til Linköping til þess að miðla af reynslu okkar í Barnahúsinu á Íslandi til sérfræðinga í BUP Elefanten og í Bamsa-teyminu. Ég minnist þess hve heillaður ég varð af fagmennsku starfsfólksins og áhuga, þekkingu þess og starfsfærni. Ég vil í þessu samhengi aðeins nefna þau prófessor Carl Göran Svedin, Lenu Banck, barnageðlækni og Stefan Croner, barnalækni. Ég þykist þess fullviss að sá mannauður muni tryggja að Barnahúsið í Linköping skili glæstum árangri.

Ég held ekki að ég sé að ljóstra upp neinu leyndarmáli þegar ég læt þess getið að hennar konunglega hátign Silvía Svíadrottning á hvað helstan þátt í því að Barnahúsið í Linköping varð að veruleika. Silvía drottning heiðraði okkur í Barnahúsinu á Íslandi með heimsókn á meðan á opinberri heimsókn hennar til Íslands stóð í fyrra. Við höfum á undanförnum árum fengið fjölmarga gesti víðsvegar að en heimsókn Silvíu drottningar var þó mjög sérstök og líktist engri annarri heimsókn sem við höfum fengið fyrr eða síðar. Þetta segir ég ekki bara vegna þess að hún er Svíadrottning. Aðrir gestir í þeirri heimsókn létu heillast af víðtækri þekkingu hennar og visku sem fram kom í spurningum hennar og athugasemdum. Hún sýndi barnungum fórnarlömbunum sanna umhyggju og gæsku þannig að það snart alla viðstadda. Hennar hátign er hjartahlý en einnig mjög hugrökk. Silvía drottning hefur helgað sig á einstakan hátt því verkefni að auka réttindi barna og aðstæður barna í áhættuhópum. Hún er stofnandi World Childhood Foundation en hann er einstök staðfesting þessarar einurðar hennar. 
Mér hefur verið boðið að deila þessari dýrmætu stund með ykkur og að taka þátt í virðulegri opnunarathöfn Barnahússins í Linköping. Ég verð að álykta að þannig viljið þið sýna að þið kunnið að meta starfsemina í Barnahúsinu á Íslandi sem ef til vill má að einhverju leyti þakka þá þróun sem nú er að verða í Svíþjóð. Þetta boð er mikill virðingarvottur við Íslendinga. Persónulega á ég mjög erfitt með að orða þakklæti mitt til ykkar. Það er einkum dýrmætt að hlotnast þessi heiður af hálfu Svía þegar haft er í huga að Svíþjóð hefur verið helsta fyrirmynd okkar Íslendinga við þróun velferðarkerfis okkar. Ég vil auk þess bæta því við að Barnahúsið á Íslandi hefði aldrei orðið að veruleika nema fyrir sakir aukinnar samfélagslegrar vitundar um kynferðislegt ofbeldi gagnvart börnum í kjölfar heimsráðstefnunnar í Stokkhólmi árið 1996.
Ég lýk svo máli mínu með stuttri frásögn að hætti Íslendinga til þess að miðla af veikum  mætti hugsunum mínum og tilfinningum af þessu tilefni:
Það gerðist árið 1955 að Halldór Laxness kom heim til Íslands frá Stokkhólmi þar sem hann hafði fengið Nóbelsverðlaunin í bókmenntum. Landar hans tóku á móti honum þúsundum saman. Í ræðu sinni af þessu tilefni þakkaði Laxness íslensku þjóðinni þann heiður sem honum hafði hlotnast með því að hafa eftir orð ungs skálds sem ort hafði ljóð til draumastúlkunnar sinnar. Þegar stúlkan svaraði skáldinu og þakkaði því varð skáldinu að orði:

„Þakka þú mér eigi fyrir þessi ljóð; það varst þú sem gafst mér þau öll saman áður”.

Hafi Íslendingar því á einhvern hátt stuðlað að tilurð Barnahússins í Linköping, vil ég því segja: Þetta var gjöf frá Svíþjóð sem barst fyrir margt löngu!

Silvía Svíadrottning, herrar mínir og frúr.
Ég óska ykkur innilega til hamingju um leið og ég óska Barnahúsinu í Linköping velfarnaðar. Þökk fyrir gott hljóð. 

